
শিশু
৪৫৫




বলছ, ‘ভাগ্যে খোকা সঙ্গে ছিল,

কী দুর্দশাই হত তা না হলে।’



রোজ কত কী ঘটে যাহা তাহা—

এমন কেন সত্যি হয় না আহা?

ঠিক যেন এক গল্প হত তবে,

শুনত যারা অবাক হত সবে—

দাদা বলত, ‘কেমন করে হবে,

খোকার গায়ে এত কি জোর আছে!’

পাড়ার লোকে সবাই বলত শুনে,

‘ভাগ্যে খোকা ছিল মায়ের কাছে।’











লুকোচুরি








আমি যদি দুষ্টুমি করে

চাঁপার গাছে চাঁপা হয়ে ফুটি,

ভোরের বেলা মা গো, ডালের ’পরে

কচি পাতায় করি লুটোপুটি—

তবে তুমি আমার কাছে হারো,

তখন কি মা, চিনতে আমায় পারো?

তুমি ডাক ‘খোকা কোথায় ওরে’,

আমি শুধু হাসি চুপটি করে।



যখন তুমি থাকবে যে কাজ নিয়ে

সবই আমি দেখব নয়ন মেলে।

স্নানটি করে চাঁপার তলা দিয়ে

আসবে তুমি পিঠেতে চুল ফেলে—

এখান দিয়ে পুজোর ঘরে যাবে,

দূরের থেকে ফুলের গন্ধ পাবে।

